
• cyflawni ein hamcanion strategol a’n cyfraniad at gynaliadwyedd. 

Adran 1: Cyflwyniad 

1 Mae Estyn yn gyfrifol am sicrhau bod y wybodaeth y mae’n ei thrin yn ddiogel, yn gywir ac 
yn hygyrch i ddefnyddwyr awdurdodedig. Mae’r polisi hwn yn ategu ein fframwaith 
ehangach ar gyfer rheoli gwybodaeth ac yn berthnasol i’r holl staff a chontractwyr. 

2 Rhaid i bawb ddilyn ein rheolau ar gyfer creu, rhannu a storio gwybodaeth a deall eu 
cyfrifoldebau. Rhaid i reolwyr llinell sicrhau bod staff asiantaeth yn cydymffurfio. Rhaid i 
gontractwyr ac arolygwyr allanol gytuno i’r polisi hwn trwy gytundebau ffurfiol.  

Ein dull o reoli gwybodaeth 

3 Mae’r pwyntiau canlynol yn disgrifio ein dull ar gyfer sicrhau gwybodaeth: 

• Mae’r Grŵp Rheoli Gwybodaeth a Data (IDGG) yn rheoli polisïau sy’n gysylltiedig â 
gwybodaeth. 

• Mae gan bob system/maes gwaith Berchennog Asedau Gwybodaeth (PAG) sydd wedi’i 
hyfforddi i reoli a diogelu asedau gwybodaeth. 

• Mae PAGau yn nodi, yn dosbarthu ac yn storio asedau gwybodaeth yn briodol, gan 
gymhwyso marciau amddiffynnol ar sail sensitifrwydd. 

• Maent yn asesu risgiau, yn eu lliniaru neu’n eu huwchgyfeirio yn ôl yr angen, yn unol 
â’n Polisi Rheoli Risg. 

• Rhaid adrodd ar bob digwyddiad diogelwch gwybodaeth a digwyddiadau fu bron â 
digwydd, a’u rheoli, gan ddilyn ein prosesau (gweler adran 3 y polisi hwn). 

• Mae uwch aelodau staff a PAGau yn pennu’r rheolau ar gyfer trin gwybodaeth ac mae’r 
holl staff yn gyfrifol am gydymffurfio o ddydd i ddydd.  

Adran 2: Dosbarthu gwybodaeth – marciau amddiffynnol a thrin 
gwybodaeth yn ddiogel 

 

Marciau amddiffynnol 

4 Mae Estyn yn defnyddio Polisi Dosbarthiadau Diogelwch y Llywodraeth(GSCP). Yn ddiofyn, 
mae’r holl wybodaeth yn cael ei dosbarthu fel SWYDDOGOL, p’un a yw wedi’i marcio ai 
peidio. Mae’r rhan fwyaf o wybodaeth yn annosbarthedig ac nid oes unrhyw farc 
amddiffynnol arni. Yr unig lefel o ddosbarthiadau a ddefnyddir yn Estyn fydd SWYDDOGOL, 
ond mae rhywfaint yn mynnu triniaeth ychwanegol. 

• SWYDDOGOL: Effaith negyddol fach iawn neu ddim effaith negyddol o gwbl os caiff ei 
datgelu. Yn cynnwys gwybodaeth gyhoeddus neu fewnol arferol. 

https://www.estyn.gov.wales/system/files/2024-01/Risk%20management%20policy.pdf
https://www.gov.uk/government/publications/government-security-classifications/government-security-classifications-policy-html

• SWYDDOGOL-SENSITIF: Gwybodaeth nad yw wedi’i bwriadu i’w rhyddhau i’r cyhoedd. 
Gallai niweidio Estyn, partneriaid neu unigolion os caiff ei pheryglu. Mae angen 
mynediad llym at y wybodaeth ar sail yr angen i wybod, ynghyd â rheolaethau 
ychwanegol. 

5 Mae’r categorïau hyn yn cefnogi’r cydbwysedd rhwng yr egwyddor ‘angen gwybod’ ac 
‘angen rhannu’, gan ganiatáu mynediad priodol wrth leihau’r risgiau. Fel arfer, bydd 
rheolaethau ‘angen gwybod’ yn cynyddu wrth i sensitifrwydd gwybodaeth gynyddu, er 
mwyn lleihau’r risg o beryglu.  

6 Pan gaiff y marc SWYDDOGOL-SENSITIF ei ddefnyddio, gellir ei ddilyn â 
chyfarwyddyd/disgrifydd trin. 

7 Yn Estyn, rydym yn defnyddio:  

• SWYDDOGOL-SENSITIF – ADNODDAU DYNOL  

• SWYDDOGOL-SENSITIF – RHEOLWYR  

• SWYDDOGOL-SENSITIF – MASNACHOL 

• SWYDDOGOL-SENSITIF – DATA PERSONOL 

• SWYDDOGOL-SENSITIF – BRAINT BROFFESIYNOL GYFREITHIOL (LLP) 

• SWYDDOGOL-SENSITIF – AROLYGU 

8 Mae’r disgrifwyr hyn ar gael i staff mewn rhaglenni Microsoft 365 (Outlook, Excel, Word, 
PowerPoint). Dewiswch ‘sensitifrwydd’ o’r bar offer. Sylwer, dim ond ar gyfer negeseuon 
e-bost mewnol y mae’r nodwedd hon ar gael. Ar gyfer negeseuon e-bost allanol, rhowch y 
label sensitifrwydd â llaw yn y llinell pwnc.  

9 Ystyr y disgrifwyr: 

• ADNODDAU DYNOL / RHEOLWYR – gwybodaeth sy’n ymwneud ag aelodau staff unigol 
y gellir eu hadnabod yn uniongyrchol neu’n anuniongyrchol neu wybodaeth sy’n 
ymwneud â’r gweithlu, gan gynnwys is-grwpiau, lle nad oes modd adnabod unigolion. 
Ni ddylai’r wybodaeth gael ei rhannu y tu allan i grwpiau AD eraill e.e. UDRh/OG/ILG. 

• MASNACHOL – gwybodaeth a allai fod yn niweidiol i Estyn yn fasnachol neu i bartner 
masnachol os caiff ei chyrchu’n amhriodol, neu sy’n destun telerau cyfrinachedd 
masnachol. 

• DATA PERSONOL – gwybodaeth sy’n ymwneud ag unigolyn byw sy’n cael eu henwi, 
neu y gellir eu hadnabod yn anuniongyrchol, gan y wybodaeth. (Lle mae’r wybodaeth 

yn ymwneud ag aelod staff (gan gynnwys eu perfformiad), defnyddiwch y disgrifydd 
Adnoddau Dynol / Rheolwr (gweler uchod) yn lle hynny. 

• BRAINT BROFFESIYNOL GYFREITHIOL (LLP) – cyngor cyfreithiol sydd wedi’i gynnwys 
mewn cyfathrebiadau cyfrinachol rhwng Estyn a’i gyfreithiwr/wyr. 

• AROLYGU – gwybodaeth sy’n ymwneud ag arolygiad a allai fod yn gyfrinachol. 

10 Dylai PAGau gofnodi a rheoli marciau amddiffynnol ar y Gofrestr Asedau Gwybodaeth a 
sicrhau cysondeb mewn templedi a ffurflenni. Mae angen ailddosbarthu pan fydd 
gwybodaeth yn newid ffurf neu gyd-destun (e.e. crynhoi neu gyhoeddi). 

11 Yn gryno, nid oes angen marcio’r rhan fwyaf o wybodaeth sydd wedi’i dosbarthu fel 
SWYDDOGOL. Bydd rhywfaint o wybodaeth yn y categori SWYDDOGOL yn arbennig o 
sensitif. Rhaid marcio’r wybodaeth hon yn ‘SWYDDOGOL-SENSITIF’ gyda disgrifydd, fel y 
nodir uchod 

12 Mae rhagor o wybodaeth am Bolisi Dosbarthiadau Diogelwch y Llywodraeth (GSCP) i’w 
gweld yn Atodiad 2.  

Mynd at wybodaeth sydd â marc amddiffynnol 

13 Mae gwybodaeth annosbarthedig yn cael ei rhannu’n eang, ond mae angen mynediad 
cyfyngedig at wybodaeth sydd â marc amddiffynnol (SWYDDOGOL-SENSITIF). 

• Mae PAGau yn goruchwylio hawliau mynediad ac yn eu diweddaru wrth i rolau newid. 
• Dylai rheolwyr a PAGau ddarparu arweiniad ar drin data sensitif. Fel arfer, bydd yr 

arweiniad hwn ar ffurf cyfarwyddiadau desg ar gyfer y broses fusnes benodol. 
• Mae angen asesiadau risg ar gyfer unrhyw broses newydd sy’n ymwneud â data 

sensitif.  
• Efallai y bydd angen rhyddhau rhywfaint o ddata gwarchodedig dan gyfreithiau 

Rhyddid Gwybodaeth.  

Cynnal cyfrinachedd a diogelu gwybodaeth sensitif 

14 Mae pob un ohonom yn chwarae rhan hollbwysig o ran diogelu gwybodaeth sensitif Estyn. 
P’un a ydym yn gweithio gartref, yn y swyddfa, yn teithio neu’n cynnal arolygiad, mae 
cynnal cyfrinachedd yn hanfodol i’r hygrededd a’n heffeithiolrwydd. 

15 Mae Atodiad 1 y ddogfen hon yn nodi rhai awgrymiadau allweddol ar gyfer cynnal 
cyfrinachedd a diogelu gwybodaeth sensitif. 

Trydydd partïon 

16 Dylai staff sy’n gyfrifol am ymgysylltu â thrydydd partïon sicrhau bod cyflenwyr yn 
cydymffurfio â’r polisi hwn. Mae’r holl delerau ac amodau ffurfiol ar gyfer cyflenwyr yn 
cynnwys protocolau ar gyfer diogelu data y mae’n rhaid eu dilyn.  

Adran 3: Rhoi gwybod am ddigwyddiadau diogelwch a rhai fu bron 
â digwydd 

17 Mae digwyddiad diogelwch gwybodaeth yn digwydd pan gaiff gwybodaeth sensitif ei 
cholli, ei dwyn neu ei rhyddhau i bartïon anawdurdodedig neu ei gweld ganddynt, er 
enghraifft: 

• colli gliniadur neu gyfryngau symudadwy 
• ceisio mynd at ddata sensitif yn un o’n systemau yn anawdurdodedig neu lwyddo i 

wneud hynny 
• datgelu gwybodaeth am staff neu’r rhai rydym yn eu harolygu heb awdurdod 
• anfon neges e-bost neu lythyr at un neu fwy o gyfeiriadau anghywir 
• rhoi gwybod am beidio â derbyn neges e-bost neu lythyr drwy’r post 

18 Rhaid rhoi gwybod i’r Swyddog Seiberddiogelwch TG (SSTG) a’r rheolwr llinell am bob 
digwyddiad ar unwaith. Mae gweithredu’n gyflym yn helpu i leihau niwed ac mae’n ofynion 
cyfreithiol dan GDPR.  

19 Rhaid rhoi gwybod hefyd am ddigwyddiadau fu bron â digwydd – sef sefyllfaoedd a allai 
fod wedi arwain at dor-diogelwch data. 

20 Bydd y SSTG yn cofnodi manylion am y digwyddiad mewn log ac yn helpu i ddrafftio 
cynllun gweithredu i gynnwys y digwyddiad, rhoi gwybod i’r rhai yr effeithir arnynt ac atal 
digwyddiad tebyg rhag digwydd yn y dyfodol.  

21 Gall methu rhoi gwybod am ddigwyddiad hysbys arwain at gamau disgyblu neu fod â 
chanlyniadau cytundebol. 

22 Gall unigolion ddefnyddio’r Polisi codi pryder (gan gynnwys chwythu'r chwiban) os hoffent 
aros yn ddienw. 

23 Bydd y SSTG, ynghyd â’r Swyddog Diogelu Data (SDD), yn cofnodi ac yn ymchwilio i 
ddigwyddiadau, yn cynnwys PAGau yn ôl yr angen ac yn rhoi gwybod i reoleiddwyr am 
achosion difrifol. 

Adran 4: Sicrhau gwybodaeth ac Asesiadau o’r Effaith ar Ddiogelu 
Data  

https://estyn.gov.wales/app/uploads/2025/05/Polisi-codi-pryder-gan-gynnwys-chwythur-chwiban.pdf

24 Mae Asesiad o’r Effaith ar Ddiogelu Data yn broses sydd wedi’i llunio i helpu i ddadansoddi, 
nodi a lleihau risgiau diogelu data prosiect yn systematig. Mae’n rhan allweddol o’n 
rhwymedigaethau atebolrwydd dan GDPR y DU. Mae hefyd yn cefnogi cydymffurfio â 
rhwymedigaeth gyffredinol arall dan GDPR y DU: sef diogelu data o’r cychwyn ac yn 
ddiofyn. 

25 Dylai rheolwyr gynnal Asesiad o’r Effaith ar Ddiogelu Data ar gyfer prosiectau (ac wrth 
gyflwyno prosesau, systemau neu dechnolegau prosesu data newydd) a allai gynnwys 
prosesu data personol a dechrau’r Asesiad o’r Effaith ar Ddiogelu data yn gynnar. 

26 Bydd yr Asesiad o’r Effaith ar Ddiogelu Data yn nodi ac yn cofnodi risgiau ac yn sicrhau y 
caiff y prosiect ei ddylunio’n briodol. Mae Estyn yn defnyddio templed Asesiad Effaith 
Swyddfa’r Comisiynydd Gwybodaeth (ICO). 

27 Mae gwefan ICO yn cynnwys llawer o wybodaeth am Asesiad o’r Effaith ar Ddiogelu Data a 
gallwch gysylltu â Swyddog Diogelu Data Estyn neu aelodau’r Grŵp Rheoli Gwybodaeth a 
Data am fwy o gyngor.  

28 Bydd Grŵp Rheoli Gwybodaeth a Data Estyn yn monitro camau gweithredu a nodir mewn 
Asesiadau o’r Effaith ar Ddiogelu Data o bryd i’w gilydd er mwyn sicrhau y caiff risgiau 
diogelu data eu lleihau cymaint ag y bo modd.  

29 Rhaid i gontractau caffael gynnwys cymalau diogelu data sy’n cyd-fynd â safonau’r 
llywodraeth. Cysylltwch â’r Swyddog Cydymffurfio Caffael am fwy o gyngor. 

30 Rhaid i’r bwrdd prosiect / rheolwr prosiect sicrhau cydymffurfiaeth a rhaid iddynt 
awdurdodi rhannu data â phartïon allanol. Dylent sicrhau y caiff unrhyw drosglwyddiadau 
data neu wybodaeth y tu allan i’n sefydliad eu hawdurdodi gan y PAG.  

Adran 5: Cyfathrebu mewnol ac allanol 

31 Wrth gyfnewid gwybodaeth sensitif: 

• Dylech ei rhannu â phartneriaid cydnabyddedig yn unig a chofnodi’r prosesau busnes. 
• Dylech asesu risg a chofnodi unrhyw rannu data personol ar y Gofrestr Asedau 

Gwybodaeth. 
• Dylech ddileu unrhyw ddata diangen cyn ei hanfon. 

32 Negeseuon e-bost: 

• Dylech eu labelu â’r marciau amddiffynnol a’r disgrifwyr cywir (adran 2 y polisi hwn). 
• Dylech wirio’r derbynnydd ddwywaith cyn anfon. 

https://estyngovuk.sharepoint.com/Corporate/GroupsAndCommittees/_layouts/15/guestaccess.aspx?share=Ec9pCz9Epa9Nn1ii_KPSyxcB6v2lM8fS5xPkw5D4FiYVMA&e=RhJkdp
https://ico.org.uk/for-organisations/uk-gdpr-guidance-and-resources/accountability-and-governance/data-protection-impact-assessments-dpias/

33 Peidiwch ag anfon data sensitif i gyfrifon e-bost personol. Edrychwch ar y Polisi Defnyddio 
TG am fwy o fanylion. 

34 Ystyriwch y dull trosglwyddo mwyaf priodol ar gyfer cyfnewid gwybodaeth sensitif yn 
allanol e.e. dogfennau wedi’u diogelu â chyfrinair, trefnu man gweithio rhithwir. Os bydd 
cyfnewidiadau data trydydd parti newydd yn codi, ymgynghorwch â’r Grŵp Rheoli 
Gwybodaeth a Data i ddewis y dull trosglwyddo mwyaf priodol. Rhaid i ddata sensitif sy’n 
cael ei anfon dramor gydymffurfio â rheolau Swyddfa’r Cabinet – cysylltwch â’r SSTG am 
arweiniad. 

35 Os ydych yn ansicr ynghylch unrhyw beth yn y polisi hwn, cysylltwch ag aelod o’r Grŵp 
Rheoli Gwybodaeth a Data am gyngor. 

Atodiad 1: Cynnal cyfrinachedd a diogelu gwybodaeth sensitif 

Mae pob un ohonom yn chwarae rhan hollbwysig o ran diogelu gwybodaeth sensitif Estyn. 
P’un a ydym yn gweithio gartref, yn y swyddfa, yn teithio neu’n cynnal arolygiad, mae 
cynnal cyfrinachedd yn hanfodol i’r hygrededd a’n heffeithiolrwydd. 

Yn y cartref 

• Defnyddiwch weithfan diogel a phreifat: Ceisiwch osgoi gweithio mewn ardaloedd a 
rennir lle gallai sgyrsiau gael eu clywed a sgriniau cael eu gweld. Mae hyn yn arbennig 
o bwysig os yw eich gwaith yn cynnwys trafod arolygiadau sydd ar ddod o ddarparwyr 
nad ydynt wedi cael gwybod eto. 

• Clowch eich sgrin pan fyddwch yn gadael eich gweithfan. 

• Cadwch ddogfennau ffisegol sy’n cynnwys gwybodaeth sensitif yn ddiogel. 

• Lleihewch argraffu a defnyddiwch fformatau digidol, lle bo hynny’n bosibl. 

• Defnyddiwch finiau gwastraff cyfrinachol (dewch â nhw i’r swyddfa os oes angen) ar 
gyfer unrhyw ddogfennau wedi’u hargraffu nad oes eu hangen mwyach. 

Ar drafnidiaeth gyhoeddus 

• Dylech osgoi ateb galwadau ar drafnidiaeth gyhoeddus. Os byddwch yn ateb, 
defnyddiwch glustffonau ar gyfer galwadau neu sain. 

• Dylech osgoi siarad am waith Estyn neu ddarparwyr unigol mewn lleoliadau 
cyhoeddus. 

• Peidiwch ag agor dogfennau sensitif os gall pobl eraill weld eich sgrin. 

• Defnyddiwch eich sgrin preifatrwydd a gosodwch eich un mewn ffordd strategol. 

Mewn gwestai a mannau cyhoeddus 

• Peidiwch â chymryd yn ganiataol bod ystafelloedd gwesty yn hollol breifat. Gall sain 
gario ac ni ddylid gadael dogfennau sensitif mewn ystafelloedd gwesty. 

• Defnyddiwch gloeriau gwestai (os ydynt ar gael) ar gyfer gliniaduron a dogfennau pan 
fyddwch chi allan. 

• Dylech osgoi defnyddio wi-fi cyhoeddus oni bai eich bod wedi’ch cysylltu trwy VPN 
diogel. 

• Peidiwch byth â gadael papurau neu ddyfeisiau heb oruchwyliaeth mewn mannau a 
rennir. 

• Byddwch yn ofalus o’r hyn rydych chi’n siarad amdano’n gyhoeddus neu’n ei drafod 
dros ginio. 

Yn ystod arolygiad 

• Cadwch sgyrsiau’n gyfrinachgar ac yn broffesiynol, yn enwedig mewn mannau 
lled-gyhoeddus. 

• Dylech osgoi rhannu gwybodaeth arolygu mewn sgyrsiau cyhoeddus achlysurol, hyd 
yn oed â chydweithwyr dibynadwy. 

• Defnyddiwch offer a systemau a ddarperir gan Estyn. 

• Dylech gael gwared ar nodiadau cyfrinachol gan ddefnyddio dulliau diogel. 

• Dylech osgoi trafod darparwyr unigol yn ystod amser tîm anffurfiol.  

Yn y swyddfa (Llys Angor) 

• Clowch eich sgrin pan fyddwch i ffwrdd o’ch desg, hyd yn oed am gyfnod byr. 

• Defnyddiwch finiau gwastraff cyfrinachol ar gyfer unrhyw ddogfennau sydd wedi’u 
hargraffu nad oes eu hangen mwyach. 

• Byddwch yn ymwybodol o drafodaethau cynllun agored, ceisiwch osgoi sôn am 
fanylion sensitif am arolygiad neu wybodaeth am unigolion. 

• Peidiwch â gadael papurau, cofion bach USB na dyfeisiau ar ddesgiau neu mewn 
ystafelloedd cyfarfod heb oruchwyliaeth. 

• Wrth gyfarfod ag ymwelwyr neu gysylltiadau allanol, peidiwch â dangos cynnwys 
cyfrinachol. 

Trefniadau cymhennu arferol 

• Dilynwch bolisi Estyn ar gyfer cadw a gwaredu data, ond cofiwch gael gwared ar 
unrhyw wybodaeth nad oes iddi werth hirdymor. Yn rhan o drefniadau cymhennu 
arferol, dylech ddinistrio negeseuon e-bost/ffeiliau diangen yn rheolaidd. 

Arfer dda gyffredinol 

• Meddyliwch cyn rhannu – pwy sy’n gallu eich clywed neu eich gweld? 

• Defnyddiwch sgriniau preifatrwydd wrth fynd at wybodaeth gyfrinachol, yn enwedig 
wrth weithio ‘rhywle arall’. 

• Cadwch bob dogfen ar OneDrive neu SharePoint. 

• Dilëwch negeseuon e-bost/ffeiliau diangen. 

• Dylech osgoi defnyddio cyfryngau symudadwy, oni bai eu bod yn hanfodol, a dilyn 
polisïau TG. 

• Diffoddwch hysbysiadau e-bost yn ystod cyfarfodydd, mae arweiniad ar gael yma. 

• Defnyddiwch farcwyr apwyntiadau preifat mewn calendrau ar gyfer cyfarfodydd 
cyfrinachol. 

• Defnyddiwch fformat PDF, lle bo hynny’n bosibl, wrth rannu’n allanol er mwyn atal 
datgelu data cudd neu ddata wedi’i drosysgrifo yn ddamweiniol. 

• Peidiwch â rhannu cyfrineiriau. 

• Peidiwch ag anfon gwybodaeth sy’n gysylltiedig â gwaith i’ch cyfrif e-bost cartref. Ni 
ddylai staff ddefnyddio na chadw gwybodaeth sy’n gysylltiedig â gwaith ar gyfrifiadur 
neu ddyfais sy’n eiddo preifat. 

• Caiff gwaredu offer TG ei reoli gan y Swyddog Seiberddiogelwch TG (SSTG). 

• Os oes gennych unrhyw amheuon, byddwch yn ofalus a rhowch wybod am unrhyw 
bryderon neu achosion o dorri diogelwch data i’ch rheolwr llinell a’n SSTG – gan 
ddefnyddio ITSO@estyn.gov.uk. 

• Cymerwch ran mewn sesiynau hyfforddiant ymsefydlu/diweddaru ar faterion 
cyfrinachedd e.e. Dysgu’r Gwasanaeth Sifil – Diogelwch a Diogelu Data. Cysylltwch â 
people@estyn.gov.uk os ydych yn cael trafferth mynd at y system. 

• Trafodwch unrhyw heriau â’ch rheolwr llinell os ydych yn ansicr. 

  

https://estyngovuk.sharepoint.com/Corporate/IS/Guidance/Toggle%20notifications%20off%20or%20on.docx
mailto:ITSO@estyn.gov.uk
mailto:people@estyn.gov.uk

Atodiad 2: Rhagor o wybodaeth 

Arweiniad Swyddfa’r Cabinet (diweddarwyd Awst 2024) 

Guidance 1.1 - Working at OFFICIAL (HTML) - GOV.UK)  

Guidance 1.4 - Working Remotely at OFFICIAL and SECRET (HTML) - GOV.UK  

SWYDDOGOL (Haen 1) Gwybodaeth SWYDDOGOL (Haen 1) 
wedi’i marcio - SENSITIF 

Defnydd bwriadedig: 
 
- Mae’r marc SWYDDOGOL ar gyfer dosbarthu 
gwybodaeth sydd wedi’i gyfiawnhau, sydd 
naill ai wedi’i chlirio i’w chyhoeddi neu nad yw 
yn y parth cyhoeddus ond sydd o 
sensitifrwydd cyfyngedig, y byddai ei 
pheryglu’n achosi canlyniadau negyddol 
cyfyngedig neu ddim canlyniadau negyddol i 
Lywodraeth Ei Fawrhydi. 
- Gellir rhannu’r wybodaeth ar draws y 
sefydliad a phartneriaid yn seiliedig ar yr 
angen i rannu, heb awdurdodiad gan y sawl 
sydd wedi creu’r wybodaeth, er mwyn 
cynorthwyo i ymgymryd â busnes y sefydliad 
yn effeithlon. 

 

- Mae’r marc -SENSITIF ar gyfer dosbarthiad 
cyfyngedig gwybodaeth SWYDDOGOL fwy 
sensitif, yn seiliedig ar yr angen i wybod. 
Dylai defnyddiwr y wybodaeth geisio 
awdurdodiad gan y sawl sydd wedi creu’r 
wybodaeth, lle bo hynny’n bosibl, i rannu 
ased y tu allan i’w sefydliad neu i ehangu’r 
rhestr ddosbarthu/cylch gwybodaeth yn 
sylweddol. Mae’r angen i rannu 
gwybodaeth o fewn y sefydliad heb 
awdurdodiad wedi’i gyfiawnhau i gefnogi 
busnes Estyn.  

 
 
Dosbarthiadau Diogelwch  
(diweddarwyd Awst 2024)  
 
Government Security Classifications Policy (HTML) - GOV.UK  
Government Security Classifications Policy Quick Read (HTML) - GOV.UK 
 

https://www.gov.uk/government/publications/government-security-classifications/guidance-11-working-at-official-html
https://www.gov.uk/government/publications/government-security-classifications/guidance-14-working-remotely-at-official-and-secret-html
https://www.gov.uk/government/publications/government-security-classifications/government-security-classifications-policy-html
https://www.gov.uk/government/publications/government-security-classifications/government-security-classifications-policy-quick-read-html

